
Azərbaycan Respublikası Nazirlər Kabinetinin Qərarı
№ 376 						       Bakı şəhəri, 4 sentyabr 2018-ci il

“Azərbaycan Respublikası Xarici Kəşfiyyat 
Xidmətinin hərbi qulluqçularının hərbi geyim 
forması ilə təmin edilməsi normaları”nın 
təsdiq edilməsi haqqında

 “Azərbaycan Respublikası Xarici Kəşfiyyat 
Xidmətinin hərbi qulluqçularının hərbi geyim 
forması və fərqləndirmə nişanları haqqında 
Əsasnamə”nin və “Azərbaycan Respublikası 
Xarici Kəşfiyyat Xidmətinin hərbi qulluqçularının 
hərbi geyim forması və fərqləndirmə nişanlarının 
təsvirlərinin təsdiq edilməsi barədə” Azərbaycan 
Respublikası Prezidentinin 2018-ci il 28 iyun 
tarixli 158 nömrəli Fərmanının 3.1-ci bəndinin 
icrasını təmin etmək məqsədi ilə Azərbaycan Res-
publikasının Nazirlər Kabineti QƏRARA ALIR:

1. “Azərbaycan Respublikası Xarici Kəşfiyyat 
Xidmətinin hərbi qulluqçularının hərbi geyim for-

ması ilə təmin edilməsi normaları” təsdiq edilsin 
(əlavə olunur).

2. Azərbaycan Respublikasının Xarici 
Kəşfiyyat Xidmətinə tapşırılsın ki, Azərbaycan 
Respublikasının Maliyyə Nazirliyi ilə razılaşdı-
rılmış formaya uyğun olaraq, bu qərarla təsdiq 
edilmiş normalar üzrə təminatın cari ilin dekabr 
ayının 31-i vəziyyətinə dair hesabatı növbəti ilin 
fevral ayının 15-dək Azərbaycan Respublikasının 
Maliyyə Nazirliyinə təqdim etsin.

3. Müəyyən edilsin ki, bu qərarın icrası ilə 
bağlı maliyyələşdirmə məsələləri Azərbaycan 
Respublikasının dövlət büdcəsində Azərbaycan 
Respublikasının Xarici Kəşfiyyat Xidmətinə 
nəzərdə tutulmuş vəsait hesabına həyata keçirilir.

Novruz MƏMMƏDOV  
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 378 						      Bakı şəhəri, 6 sentyabr 2018-ci il 

“Azərbaycan Respublikasında dövlət 
büdcəsindən maliyyələşən idarə, müəssisə və 
təşkilatlarda nəqliyyat vasitələrindən istifadə 
qaydalarının təkmilləşdirilməsi haqqında” 
Azərbaycan Respublikası Nazirlər Kabinetinin 
2011-ci il 18 iyul tarixli 120 nömrəli qərarında 
dəyişikliklər edilməsi barədə

“Azərbaycan Respublikası Prezidentinin 
2009-cu il 14 may tarixli 95 nömrəli Fərmanı 
ilə təsdiq edilmiş “Azərbaycan Respublikası-
nın Diasporla İş üzrə Dövlət Komitəsi haqqın-
da Əsasnamə”də dəyişiklik edilməsi barədə” 
Azərbaycan Respublikası Prezidentinin 2017-ci il 
27 dekabr tarixli 1764 nömrəli Fərmanına əsasən 
Azərbaycan Respublikasının Nazirlər Kabineti 
QƏRARA ALIR:

Azərbaycan Respublikası Nazirlər Kabine-
tinin 2011-ci il 18 iyul tarixli 120 nömrəli qərarı 
(Azərbaycan Respublikasının Qanunvericilik Top-
lusu, 2011, № 7, maddə 747; 2012, № 8, maddələr 
827, 830; 2013, № 3, maddə 347, № 7, maddə 
886, № 8, maddə 1017, № 10, maddə 1218; 
2014, № 1, maddələr 51, 69, № 2, maddə 201, 
№ 4, maddə 441, № 5, maddələr 572, 594, № 6, 
maddə 747, № 8, maddə 1015, № 12, maddələr 
1658, 1666; 2015, № 2, maddə 227, № 11, maddə 

1417; 2016, № 3, maddə 609, № 4, maddə 831, 
№ 5, maddə 955, № 7, maddə 1353, № 8, maddə 
1437, № 9, maddələr 1585, 1589, № 12, maddə 
2241; 2017, № 5, maddə 966, № 10, maddələr 
1890, 1919, № 11, maddə 2168, № 12 (II kitab), 
maddələr 2476, 2487, 2507, № 3, maddələr 588, 
632, № 6, maddə 1374; Azərbaycan Respublika-
sının 2018-ci il 31 iyul tarixli 337 nömrəli qərarı) 
ilə təsdiq edilmiş 2 nömrəli əlavə - “Azərbaycan 
Respublikasının mərkəzi icra hakimiyyəti və 
məhkəmə orqanlarının aparatları (hərbi qurumlar, 
dövlət təhlükəsizliyi, xarici kəşfiyyat xidmətləri, 
hüquq mühafizə və prokurorluq orqanları, rayon 
(şəhər) məhkəmələri istisna olmaqla), mərkəzi 
icra hakimiyyəti orqanlarının yerli bölmələri, on-
ların yanında, tabeliyində olan orqanlar, mərkəzi 
icra hakimiyyəti orqanlarının yanında yaradı-
lan dövlət agentliklərinin, dövlət xidmətlərinin 
aparatları və onların yerli bölmələri üçün xidməti 
minik avtomobillərinin say həddi (limiti)”nin 
cədvəlinin 23-cü hissəsinin “cəmi” və “aparat 
üzrə” sütunlarında müvafiq olaraq “3” rəqəmi “4” 
rəqəmi ilə əvəz edilsin.

Novruz MƏMMƏDOV  
Azərbaycan Respublikasının Baş naziri

Cenevrədə Bolton-Patruşev görüşü:  
fikir ayrılıqları dərinləşir

�� Ekspertlər Amerika və Rusiyanın qlobal geosiyasi nüfuz uğrunda 
mübarizəsinin yeni mərhələyə qədəm qoyduğu haqqında proqnozlar verirlər. 
Həmin mövzu xüsusilə Cenevrədə ABŞ Prezidentinin milli təhlükəsizlik 
məsələləri üzrə müşaviri Con Boltonla Rusiyanın Təhlükəsizlik Şurasının 
katibi Nikolay Patruşevin keçirdiyi görüşdən sonra daha da aktuallaşıb. Məsələ 
ondan ibarətdir ki, tərəflər heç bir razılıq əldə edə bilməyiblər. Lakin bir sıra 
məsələlərin müzakirəsini dərindən apardıqlarını ifadə ediblər. Belə qənaət 
yaranır ki, Bolton-Patruşev görüşü əsas olaraq tərəflərin öz mövqelərini daha 
aydın ifadə etmək aspektindən maraqlı olub. Bu məqamın özünün də geosiyasi 
əhəmiyyəti vardır. Çünki dünyanın iki böyük dövlətinin hazırda cərəyan edən 
geosiyasi proseslərə verdikləri qiymət həmişə maraqlı və əhəmiyyətlidir. Həmin 
kontekstdə Cenevrə görüşünün geosiyasi analizinə ciddi ehtiyac duyulur.

Mövqe konkretliyi:  
ABŞ-Rusiya  

danışıqlarındakı gərginlik

Nədənsə, Rusiya Təhlükəsizlik Şurasının 
katibi Nikolay Patruşevlə ABŞ Prezidentinin 
milli təhlükəsizlik məsələləri üzrə müşaviri 
Con Boltonun avqustun 23-də Cenevrədəki 
görüşünə dünya mediası müəyyən dərəcədə 
laqeyd qaldı. Əslində, həmin görüş qlobal 
geosiyasi proseslərin dinamikası baxımından 
maraqlı idi və tərəflərin müzakirələrdən son-
ra ifadə etdikləri fikirlər aktual problemlərə 
aiddir.

Bolton-Patruşev görüşündə çoxlu sayda 
məsələ beş saat ərzində müzakirə edilib. 
Bunlara Suriya, Ukrayna, İran, İsrail, Koreya 
yarımadasındakı vəziyyət, seçkilərə müdaxilə, 
raketlərlə bağlı imzalanan sazişlərin taleyi, 
kibertəhlükəsizlik, nüvə silahının yayılmama-
sı kimi məsələlər daxildir. Ekspertlər hesab 
edirlər ki, müzakirələr faktiki olaraq nəticəsiz 
qalıb. Ancaq daha geniş aspektdə yanaşdıqda, 
fərqli mənzərə yaranır.

Yəni müzakirələr reallıqda tərəflərin 
mövqelərini daha aydın və konkret ortaya 
qoymaq baxımından əhəmiyyətli olub. Ortaq 
mövqenin yoxluğu isə başqa cəhətdir və 
onun da öz səbəbləri vardır. İndiki mərhələdə 
ABŞ və Rusiya dünya siyasəti üçün vacib 
olan problemlərin həllində çətin ki, razılıq 
əldə edə bilsinlər. Geosiyasi prizmadan vur-
ğulanan görüşün əhəmiyyəti də əsasən məhz 
bu məqamla bağlıdır.

Cenevrədə C.Boltonla N.Patruşevin 
müzakirələri necə aparmasını təhlil 
etməzdən öncə, maraq doğuran problemlərin 
həmin görüşə qədər tərəfləri nə dərəcədə na-
rahat etdiyinə baxmaq gərəkdir. Amerikalılar 
üçün Rusiyanın seçkiyə müdaxiləsi bir şərəf 
məsələsidir. Onlar hesab edirlər ki, dün-
yanın ən qüdrətli dövlətində seçkiyə kənar 
müdaxilə mümkün olmamalıdır. Moskva isə 
məhz bu "mümkün olmayan" hesab edilənin 
"mümkün olduğunu" nümayiş etdirdi. Psi-
xoloji olaraq ABŞ Administrasiyası "sudan 
quru çıxmağın" yollarını axtarır. Belə qərara 
gəlinib ki, Moskva müdaxiləni rəsmən etiraf 
etsin və bir daha belə halların olmayacağına 
təminat versin.

C.Bolton Cenevrədə N.Patruşevdən 
məhz bunu tələb edib. Rusiya Təhlükəsizlik  
Şurasının katibi isə əvəzində ABŞ-ın 
başqalarının daxili işlərinə qarışmasına 
son qoyulmasını istəyib. Bununla hər iki 
"təhlükəsizlik adamı" mövqelərini qəti 
şəkildə ortaya qoyub, eyni zamanda, güzəştə 
getmək fikrində olmadıqlarını da nüma-
yiş etdiriblər. Ekspertlərin rəyinə görə, bu 
səbəbdəndir ki, ABŞ və Rusiya danışıqlara 
güzəştə getməyən kadrlarını göndəriblər. 
Deməli, Vaşinqton və Moskva anlaşmaq 
üçün danışmır, bir-birinə qəti mövqeyini 
bəyan etmək üçün görüş təşkil edirlər.

Maraqlıdır ki, bütün məsələlər bu ruhda 
müzakirə edilib. Nəticədə, tərəflər birgə 
bəyanat verməyiblər. Onların fikir ayrı-
lıqları daha çox İran, Suriya və Ukrayna 
məsələlərində özünü göstərib. Bunun hansı 
geosiyasi səbəbləri var və nə ilə nəticələnə 
bilər? Real olaraq Suriya, İran və Ukray-
na məsələləri iki böyük dövlət arasındakı 
münasibətlərin fərqli vektorları deyil. Onlar 
bu məsələlərin sintezi halında iştirak edirlər. 
Bu məsələlərin hər birində üstünlüyü ələ 
almağa çalışan ABŞ və Rusiya həmin ölkələr 
üzərində geosiyasi dominantlığı təmin 
etməyi hədəfləyiblər. Bunun üçün də xarici 
siyasətin bütün arsenalından istifadə edirlər.

Maraqların savaşı:  
üçriskli tendensiya

ABŞ İrandan Suriya da daxil olmaq-
la, Yaxın Şərqdən bütün hərbi gücünü 
çəkməsini və bu prosesə Rusiyadan dəstək 
göstərilməsini tələb edir. Vaşinqton bunun 
qarşılığında Rusiyaya sanksiyalar tətbiq 
etməyəcəyinə söz verir. Yəni burada bir 
məcburiyyət elementi vardır: "mən sanksi-

yaları o zaman dayandırıram ki, istədiyimi 
yerinə yetirəsən və bu istək qarşı tərəfin 
geosiyasi maraqlarına uyğun olmasa belə, 
yerinə yetməlidir".

Nikolay Patruşev isə bunu rədd edib. 
Əvəzində, İranın hansı miqyasa qədər 
regionda hərbi nüfuz sahibi ola biləcəyini 
müəyyənləşdirmək təklif olunub. Ancaq 
bu da qəbul edilməyib və bu barədə qərarı 
Tehranın verdiyi ifadə edilib.

ABŞ İsrailin marağına uyğun olaraq 
Yaxın Şərqdə formalaşan "şiə qövsü"nün da-
ğıdılmasını arzulayır. Bunun üçün Səudiyyə 
Ərəbistanı ilə yanaşı, Rusiyadan da yarar-
lanmağa çalışır. Moskva isə belə oyunlara 
getmir. Əksinə, İrana dəstək verir. Kreml 
izah edir ki, İranın hərbi qüvvələri Dəməşqin 
dəvəti ilə Suriyadadır. Müharibədən sonra 
onlar həmin ərazini tərk edəcəklər.

Bunlarla yanaşı, ABŞ və Rusiya Suriya 
ilə İraqın bərpası məsələsində də toqquşurlar. 
Vladimir Putin Angela Merkellə görüşü za-
manı Qərb dövlətlərinə müraciət etmişdi ki, 
savaşdan sonra Suriyanın bərpasında iştirak 
etsinlər. Vaşinqton buna sərt reaksiya verdi 
və Kremli öz geosiyasi problemlərini başqa-
sının əli ilə həll etməkdə günahlandırdı.

Buradan aydın olur ki, Cenevrədə ABŞ 
və Rusiya mövqe savaşı aparıblar ki, bu da 
gələcək gərginliyə işarə edir. Təsadüfi deyil 
ki, görüşdən sonra Con Bolton Ukrayna-
nın müstəqillik bayramında iştirak etməyə 
gedib. ABŞ hakimiyyəti isə Rusiyaya qarşı 
sanksiyaların tezliklə qüvvəyə minəcəyini 
bəyan edib. Bundan bir qədər sonra isə 
Vaşinqton, London və Paris Suriyada Bəşər 
Əsəd qüvvələrinə zərbə endirəcəkləri barədə 
bəyanat veriblər. Bütün bunlar gərginliyi 
təsdiq edən faktorlardandır.

Belə çıxır ki, Cenevrə görüşündən sonra 
Amerika ilə Rusiya arasındakı geosiyasi sa-
vaş yeni məzmun çalarları kəsb etməyə baş-
layıb. Onun bir neçə əlamətini vurğulamaq 
olar. Birincisi, Vaşinqton və Kreml Yaxın 
Şərq uğrunda geosiyasi-hərbi mübarizənin 
yeni mərhələsinə keçirlər. Bu mərhələdə 
siyasi-diplomatik və hərbi rıçaqlarla yanaşı, 
Suriyaya sərmayə yatırımı da başlıca yer 
tutacaq. Əslində, sonuncu məqam nəticə 
aspektində daha əhəmiyyətlidir. Çünki Su-
riyaya daha çox pul yatıran ölkə orada həm 
də siyasi nüfuza malik olacaq. Ekspertlər bu 
baxımdan Çinin artıq Suriyada bərpa işlərinə 
milyardlarla ABŞ dolları xərcləməyə hazır 
olduğundan bəhs edirlər.

Digər tərəfdən, İran da Suriyanın 
bərpasında üstün rol oynayacağını bəyan 
edib. Bunlar onu göstərir ki, Suriya uğrunda 
savaşın hərbi əməliyyatlar mərhələsi sona 
yaxınlaşır və bunun fonunda siyasi, diploma-
tik və maliyyə faktorları önə çıxır.

İkincisi, yeni mərhələdə ABŞ və Rusiya 
regionun böyük oyunçularını arxa plana 
atmağa çalışırlar. Onlar lider roluna iddia 
edir və buna görə də İran, Türkiyə, Səudiyyə 
Ərəbistanı kimi yerli oyunçuları öz təsirləri 
altına almağa meyillənirlər. Bu məqamın 
da regionda yeni ziddiyyətlər və ixtilaflar 
yarada biləcəyini istisna etmək olmaz.

Üçüncüsü, Yaxın Şərqdən terror qrup-

larının başqa regionlara yayılması ehtimalı 
indiki mərhələdə yüksəlmiş kimi görünür. 
Belə anlaşılır ki, böyük oyunçular terrorun 
Yaxın Şərqdə başlıca funksiyasını yerinə 
yetirdiyini düşünürlər. İndi həmin region-
da siyasət, diplomatiya və maliyyə aparıcı 
yeri tutmalıdır. Bunun fonunda isə Şimali 
Afrika, Qafqaz, Mərkəzi Asiya, Çin, Rusiya 
və başqa ölkələrdə problemlərin yaradılması 
prosesi başlaya bilər. Görünür, biz terrorçu-
ların müxtəlif adlar altında fərqli regionlarda 
peyda olmasını görəcəyik. Hər halda, belə 
bir cəhdi istisna etmək olmaz.

C.Bolton-N.Patruşev görüşünə vur-
ğulanan geosiyasi məqamlar kontekstində 
baxdıqda, onun əhəmiyyətini daha aydın 
təsəvvür edə bilərik. Burada, təbii ki, 
nikbinlikdən çox bədbinlik hiss edilir. Lakin 
tərəflərin faktiki olaraq yeni mübarizə 
mərhələsinə keçməsi proseslərin yüksək 
dinamizminə dəlalət edir. Belə bir mənzərə 
mövcud durumda gözlənilməz risklərin 
meydana çıxması ehtimalının da yüksək 
olduğundan xəbər verir. Başqa sözlə, obrazlı 
desək, C.Bolton-N.Patruşev görüşünün 
"yan geosiyasi effekti" müxtəlif regionlarda 
münaqişələri alovlandıra bilər. Bu baxımdan 
Cənubi Qafqazın nə dərəcədə həssas bir 
məkan olduğu hamıya məlumdur.

Newtimes.az

Problemli aktivlərin əvəzində əldə 
edilmiş nəqliyyat vasitələrindən 

səmərəli istifadə məsələsi Nazirlər 
Kabinetində müzakirə olunub

�� Sentyabrın 6-da Azərbaycan Respublikasının Baş naziri Novruz Məmmədovun 
rəhbərliyi ilə aidiyyəti qurumların (İqtisadiyyat Nazirliyi, Maliyyə Nazirliyi, Nəqliyyat, 
Rabitə və Yüksək Texnologiyalar Nazirliyi, Ədliyyə Nazirliyi, Dövlət Gömrük Komitəsi, 
Əmlak Məsələləri Dövlət Komitəsi, Bakı Nəqliyyat Agentliyi, “Aqrarkredit” QSC, 
“Azərbaycan Sənaye Korporasiyası” ASC) rəhbərlərinin iştirakı ilə “Aqrarkredit” QSC 
tərəfindən Azərbaycan Beynəlxalq Bankından alınmış problemli aktivlərin (borcların) 
əvəzində əldə edilmiş nəqliyyat vasitələrindən səmərəli istifadə məsələsi müzakirə 
olunub. 

Nazirlər Kabinetinin mətbuat xidmətindən AZƏRTAC-a bildiriblər ki, iclasda “Azərbaycan 
Beynəlxalq Bankı” Açıq Səhmdar Cəmiyyətinin dövlətə məxsus səhmlərinin özəlləşdirilməyə hazırlan-
ması ilə bağlı sağlamlaşdırılma tədbirləri haqqında” Azərbaycan Respublikası Prezidentinin 2015-ci il 
15 iyul tarixli 570 nömrəli Fərmanının icrasının təmin edilməsi istiqamətində müzakirələr aparılıb və 
aidiyyəti qurumların rəhbərlərinə konkret tapşırıqlar verilib.

Prezident İlham ƏLIYEV: Əgər dünyada beynəlxalq 
hüquq və ədalət pozulmasa, müharibə də olmayacaq

�� İqtisadi müstəqillik bizə imkan verir ki, 
beynəlxalq məsələlərin həllində, ikitərəfli və çoxtərəfli 
əməkdaşlıq formatında öz mövqeyimizi müdafiə edək. 
Bizim mövqeyimiz ədalətlidir, beynəlxalq hüquqa və 
ədalətə söykənir. Bu iki anlayış beynəlxalq münasibətlər 
üçün də xüsusi əhəmiyyət kəsb edir. Harada ki, 
beynəlxalq hüquq, ədalət pozulur, orada toqquşmalar 
da, müharibələr də, gərginlik də olacaq. Əgər dünyada 
beynəlxalq hüquq və ədalət pozulmasa, müharibə də 
olmayacaq.

“İlham Əliyev. İnkişaf - 
məqsədimizdir” çoxcildliyinin 
66-cı kitabında yer alan bu 
fikirləri dövlətimizin başçısı 
2014-cü il noyabrın 13-də Ba-
kıda keçirilən Azərbaycan-İran 
biznes-forumundakı nitqində 
söyləyib.   

Azərbaycan Respublikası 
Prezidenti Administrasiyasının 
rəhbəri akademik Ramiz Mehdi-
yevin buraxılışına məsul olduğu 
çoxcildliyin 66-cı kitabındakı 
materiallar 2014-cü ilin noyab-
rından 2015-ci ilin yanvarınadək 
olan dövrü əhatə edir. 

Kitab Prezident İlham 
Əliyevin və Azərbaycanda rəsmi 
səfərdə olan İran Prezidenti 
Həsən Ruhaninin mətbuata 
bəyanatları ilə başlayır. Bu 
cilddə dövlətimizin başçısının 
Bakıya işgüzar səfərə gəlmiş 
Əfqanıstan Prezidenti ilə 
görüşünə, habelə Koreya Res-
publikası Baş nazirinin başçılıq 
etdiyi nümayəndə heyətini qəbul 
etməsinə, eləcə də Türkiyə 
Respublikasına dövlət səfərinə, 
Türkiyə-Azərbaycan Yüksək 
Səviyyəli Strateji Əməkdaşlıq 
Şurasının iclasında iştirakına, 
imzalanan sənədlərə, Almaniya-
ya işgüzar səfərinə, bu ölkələrin 
rəhbərləri ilə apardığı danışıq-
lara, mətbuata bəyanatlara dair 

materiallar toplanıb. 
Nəşrdə Prezident İlham 

Əliyevin Birləşmiş Ərəb 
Əmirlikləri, İordaniya, Böyük 
Britaniya, Türkiyə, Serbiya, 
Yaponiya və digər dövlətlərin, 
Avropa Komissiyasının, 
Beynəlxalq Telekommunika-
siya İttifaqının, Beynəlxalq 
Olimpiya və Avropa Olimpiya 
komitələrinin, Beynəlxalq 
Atçılıq Federasiyasının, 
“BBC Global News”un, BP 
şirkətinin ölkəmizə səfər etmiş 
yüksəkvəzifəli şəxslərini, 
xarici ölkələrin Azərbaycanda 
təyin olunmuş səfirlərini qəbul 
etməsinə dair informasiyalar da 
yer alıb. 

Azərbaycan Prezidentinin 
paytaxtımızda keçirilən bir 
sıra beynəlxalq tədbirlərdə 
söylədiyi nitqlərin, “Euronews” 
və “Rossiya-24” telekanalla-
rına müsahibələrinin mətnləri 
ilə 66-cı kitabda tanış olmaq 
mümkündür. 

Nəşrdə, həmçinin 
dövlətimizin başçısının Uşaq-
ların III Ümumrespublika 
Forumunun, “Dini tolerant-
lığın möhkəmləndirilməsi 
(Azərbaycan modeli, ATƏT 
regionu və onun hüdudlarından 
kənarda çağırışlar)” mövzu-
sunda beynəlxalq konfransın, 

“Beynəlxalq Antikorrupsiya 
Akademiyasına üzv dövlətlərin 
assambleyası”nın III sessiyası-
nın, “XXI əsrdə sənayeləşmə: 
sənaye siyasətində əsas trendlər, 
müasir yanaşma və təcrübələr” 
mövzusunda beynəlxalq konf-
ransın, Türkdilli Dövlətlərin 
Əməkdaşlıq Şurasına üzv 
ölkələrin təhsil nazirlərinin III 
görüşünün, “Bakutel-2014” 
XX Azərbaycan Beynəlxalq 
Telekommunikasiya və İnfor-
masiya Texnologiyaları sərgisi 

və konfransının, Azərbaycan 
Alimlərinin I Qurultayının 
iştirakçılarına məktubları, 
Dünya Azərbaycanlılarının 
Həmrəyliyi Günü, Azərbaycanın 
Pravoslav xristian icmasına İsa 
Peyğəmbərin mübarək mövlu-
du – müqəddəs Milad bayramı 
münasibətilə təbrikləri, digər 
müraciətləri və məktubları 
toplanıb. 

Kitabda Prezident İlham 
Əliyevin Heydər məscidinin 
açılışı mərasimində nitqi, bu 

tədbirdə iştirak etmək üçün 
ölkəmizə gəlmiş Rusiya Fede-
rasiyası Şimali Qafqaz respub-
likalarının din xadimləri ilə 
görüşünə dair informasiyalar da 
yer alıb. Bu kitabın əhatə etdiyi 
dövrün materiallarında “Bakı-
2015” birinci Avropa Oyunlarına 
yüksək səviyyədə hazırlıqla 
bağlı görülən işlər haqqında 
informasiyalar əldə etmək olar. 

Çoxcildliyin bu kitabı-
na Prezident İlham Əliyevin 
məcburi köçkünlər üçün 
Gəncədə salınan yeni qəsəbənin 
açılışı mərasimində iştirakına, 
Sumqayıt şəhərinə, Şəmkir, Sa-
birabad rayonlarına səfərlərinə, 
Vətəndaşlara Xidmət və Sosial 
İnnovasiyalar üzrə Dövlət 
Agentliyinin Sabirabad regional 
“ASAN xidmət” mərkəzinin, 
“ASAN Könüllüləri”nin I 
Ümumrespublika Forumunun 
açılışı mərasimlərində iştira-
kına, bölgələrdə ictimaiyyət 
nümayəndələri ilə görüşlərinə, 
infrastruktur obyektlərinin, 
sənaye və mədəniyyət 
müəssisələrinin təməlqoyma və 
açılış mərasimlərində iştira-
kına dair materiallar, Nazirlər 
Kabinetinin 2014-cü ilin sosial-
iqtisadi inkişafının yekunlarına 
və qarşıda duran vəzifələrə həsr 
olunan iclasında giriş və yekun 
nitqlərinin mətnləri daxil edilib. 

Kitabda “Qeydlər”, 
“Şəxsi adlar”, “Coğrafi adlar” 
göstəriciləri də verilib.

“Azərnəşr” tərəfindən 
buraxılan 66-cı kitabın hazır-
lanmasında Azərbaycan Dövlət 
İnformasiya Agentliyinin 
(AZƏRTAC) materiallarından 
istifadə olunub.

AZƏRTAC

Rusiyalı ekspert: “Şimal-Cənub” dəhlizi 
hazırda ən vacib birgə layihədir

�� “Şimal-Cənub” layihəsi 
hazırda ən vacib birgə layihədir. Bu 
layihədə Azərbaycan çox böyük rol 
oynayır.

Tanınmış rusiyalı ekspert, Siyasi 
İnformasiya Mərkəzinin analitiki İvan 
Pyatibratov bu sözləri AZƏRTAC-a 
müsahibəsində Azərbaycan dövlətinin 
başçısı İlham Əliyevin sentyabrın 1-də 
Soçiyə səfərinin və Rusiya Prezidenti 
Vladimir Putin ilə danışıqlarının yekunu-
nu şərh edərkən söyləyib. 

O deyib: “Bu cür görüşlər 
ölkələrimizin liderləri üçün artıq ənənəvi 
hal alıb. İlham Əliyevin Rusiyaya səfəri 
onun Rusiya tərəfinə və şəxsən Vla-
dimir Putinə etimadının göstəricisidir. 
Belə olmasaydı onların görüşü hər hansı 
beynəlxalq forum çərçivəsində neytral 

ərazidə keçirilərdi. Görüşlərin müntəzəm 
keçirilməsi və yeni sazişlərin imzalanma-
sı ilə başa çatması onu göstərir ki, Rusiya 
ilə Azərbaycan arasında münasibətlər 
strateji xarakter daşıyır və uzunmüddətli 
planlara əsaslanır”.

Ekspert Soçi görüşü-
nün nəticələrindən söhbət 
açaraq deyib: “Rusiya ilə 
Azərbaycan arasında iqtisadi 
münasibətlərin inkişafı yeni 
təkan alıb. Azərbaycanda 
“QAZ” avtomobillərinin yığ-
ma sahəsinin inşa edilməsi, 
“Qoşadaş” qaz yatağının və 
Xəzər dənizinin təkindəki 
bir hissənin “Rosneft” və 
SOCAR tərəfindən birgə 
öyrənilməsi layihələri 
ölkələrimizi ən mühüm 
sahələrdən biri olan neft-

qaz və maşınqayırma sahəsində, deməli, 
siyasi baxımdan da yaxınlaşdırır. Qeyd 
etmək lazımdır ki, bu layihələrin həyata 
keçirilməsi üçün illərlə vaxt tələb olunur. 
Bu, dövlətlərimiz arasında münasibətlərin 

strateji xarakterini bir daha vurğulayır”.
İ.Pyatibratov “Şimal-Cənub” 

layihəsinin əhəmiyyətini qeyd edərək 
dəqiqləşdirib: “Bu cür uzunmüddətli 
layihələr onların iştirakçılarını öz daxili 
və xarici siyasətlərini əlaqələndirməyə, 
maksimum səmərəli əməkdaşlığa və 
gələcəyi birgə qurmağa sövq edir. 
Bununla əlaqədar, deyə bilərəm ki, 
indiki mərhələdə ölkələrimizin aşkar 
yaxınlaşması çox cəhətdən məhz bu 
meqalayihə üzərində işlə bağlıdır. Həmin 
meqalayihə Rusiya üçün geosiyasi ba-
xımdan - siyasi və iqtisadi təsir vektor-
larının şaxələndirilməsi vasitəsi kimi, 
Azərbaycan üçün isə iqtisadi baxımdan - 
öz mallarının yeni bazarlara, ilk növbədə, 
Avropa bazarlarına çıxarılması yolu kimi, 
habelə respublikanın regionda ən mühüm 
qovşağa çevrilməsinə kömək edən amil 
kimi əhəmiyyətlidir. Beləliklə, Rusiya 
ilə Azərbaycan arasında münasibətlərin 
tədricən, lakin düzgün istiqamətdə 
möhkəmlənməsini, ölkələrimizin 
müştərək gündəliyinin formalaşmasını 
və qarşılıqlı maraqlar nəzərə alınmaqla 
əlaqələndirilməsini müşahidə edirik”.


